According to Lakshminaaraayana Samhitaa, fish represent the faculties which are able to receive  finer parts of elements like sound, touch, form, taste and smell. Our senses are also able to receive the finer parts, so can these be called fish? No, these are called crocodile or alligator, which eat fish. An essential quality of a fish is that it should receive the finer parts of elements and save it in some way in a more fine form. In ordinary state, our senses taste the finer parts and then soon forget about it. We have to revive the taste after some time. This should not be the case with fish. Our taste experience will be preserved in seed form and whenever we want, we can revive the experience from there.

There is another aspect of fish. According to Dr. Fatah Singh, when one descends from trance, the sense objects return gradually. First, there is feeling of sound only. Then sound and touch will be sensed. On the other hand, when one ascends towards trance, then one has to eat out sense objects gradually. If one is able to eat out the sense objects, then such type of senses can be called fish.
There is a hymn in Rigveda where fish pray to suns. What is the content of prayers, is not yet understood. But one can understand what is the need for praying for suns. Suns represent quick path of progress in penances. On the other hand, fire(?) represents slow path of progress. So, fish want a jump from slow to fast progress. There is an other probability that the suns are fishermen.

Daniel Salas has interpreted fish and alligator as grah(fish) and graaha(alligator), eclipse at full moon, while Dr. S. Kalyana Ramana interprets this as iron and ironsmith.

मत्स्य का वैदिक स्वरूप 
लक्ष्मीनारायण संहिता ३.१७५ में मत्स्यों को तन्मात्राहार कहा गया है । शब्द, स्पर्श, रूप, रस, गन्ध को तन्मात्राएं कहा जाता है । यह इन्द्रियों के विषय हैं । इन्द्रियां इन विषयों का भोग करती हैं । अतः इन्द्रियों को मत्स्य कहा जा सकता है क्योंकि तन्मात्राएं इनका आहार हैं। लेकिन लक्ष्मीनारायण संहिता में इन्द्रियों को झष या मकर कहा गया है, मत्स्यों को खाने वाली । डा. फतहसिंह के अनुसार समाधि से व्युत्थान की स्थिति में शब्द, स्पर्श आदि तन्मात्राओं का उदय क्रमिक रूप से होता है । पहले केवल शब्द का अनुभव होता है । उसे जैन सम्प्रदाय में एकसंज्ञी जीव कहा जाता है । फिर शब्द और स्पर्श का । यह द्वि संज्ञी जीव हुआ । इस प्रकार आगे संज्ञान बढता जाता है। समाधि से व्युत्थान से उल्टी स्थिति समाधि की ओर प्रस्थान होगी । तब अग्नि, वायु, आकाश आदि एक – दूसरे की तन्मात्राओं का भक्षण करते हैं और अन्त में निर्विकल्प समाधि की स्थिति शेष रह जाती है । भूमि की तन्मात्रा गन्ध को आपः अपने में लीन कर लेता है। इससे भूमि नष्ट हो जाती है। आपः की तन्मात्रा रस को अग्नि अपने में लीन कर लेता है । इससे आपः नष्ट हो जाता है। अग्नि की तन्मात्रा तेज को वायु, वायु की तन्मात्रा स्पर्श को आकाश और आकाश की तन्मात्रा शब्द को भूतादि? ग्रस लेता है। पुराणों में इस स्थिति का वर्णन प्रलय के अन्तर्गत किया गया है । इससे निष्कर्ष निकलता है कि जब भूमि, आपः, अग्नि, वायु, आकाश इस योग्य बन जाएं कि तन्मात्राओं का भक्षण करने लगें, उस स्थिति में इन्हें मत्स्य कहा जा सकता है(आचार्य श्री रजनीश ने कुण्डलिनी और सात शरीर नामक व्याख्यानमाला में यह प्रतिपादित किया है कि अन्नमय कोश इसलिए काम कर रहा है क्योंकि प्राणमय कोश उसको शक्ति प्रदान कर रहा है। जब भय आदि के कारण प्राणमय कोश अपनी शक्ति का उपसंहार कर लेता है तो पैर लडखडाने लगते हैं। यही तथ्य ऊपर के कोशों पर भी लागू होता है। इस तर्क के अनुसार हमारे सात कोश या शरीर मत्स्य हुए।)।
शतपथ ब्राह्मण १.८.१.१ में मनु द्वारा आचमन या अवनेजन करते समय उदक में एक छोटे से मत्स्य का प्रकट होना, मत्स्य द्वारा विशाल और विशालतर रूप धारण करते करते झष या मकर बन जाना और औघ(जल प्रलय) में मनु की नौका को उत्तर गिरि पर पाश से बांध देने का आख्यान है जिसकी पुनरावृत्ति पुराणों में सार्वत्रिक रूप से हुई है । फिर जब ओघ कम हुआ तो मनु की नौका भी उसके साथ – साथ नीचे उतरने लगी । इस कथा में ओघ(ओ – घ, ओंकार की घनता की स्थिति) को समाधि की स्थिति समझा जा सकता है । समाधि अवस्था प्राप्त करने के लिए तन्मात्राओं का भक्षण आवश्यक है। शतपथ ब्राह्मण के आख्यान में जिस उत्तरगिरि की बात कही गई है, वह डा. फतहसिंह का विज्ञानमय कोश हो सकता है । उसके पश्चात् समाधि अवस्था से व्युत्थान की आवश्यकता होती है ।
शतपथ ब्राह्मण का उपरोक्त आख्यान याग में इडाकर्म के बीच में रखा गया है और इस आख्यान के अन्त में कहा गया है कि जब प्रलय समाप्त हो गई तो मनु के समक्ष प्रजा उत्पन्न करने का संकट पैदा हो गया। मनु ने अन्नाद्यों से, सर्वश्रेष्ठ खाद्य पदार्थों से यज्ञ करना आरम्भ किया। तब संवत्सर के अन्त में मनु के समक्ष इडा नामक स्त्री के प्रकट होने का आख्यान आरम्भ हो जाता है। इडा को पाकयज्ञिया कहा गया है, अर्थात् उसे यज्ञों द्वारा पकाना है। वह कच्ची अवस्था में है। आजकल की भाषा में इडा को अचेतन मन कहा गया है। हमारी इन्द्रियां जिस भी विषय का ग्रहण करती हैं, उसका बीज अचेतन मन में चला जाता है। यदि विषयों का ग्रहण मत्स्यों द्वारा किया गया होता तो उसके बीज की स्थापना विज्ञानमय कोश में हुई होती। अतः जब पुराणों की कथाओं में मनु द्वारा अपनी नौका में सारे बीजों के संग्रह का उल्लेख आता है, तब यह ध्यान देने योग्य है कि यह बीज अचेतन मन के हैं या विज्ञानमय कोश के। बीज जितना कमजोर होगा, इडा भी उतनी ही कच्ची रह जाएगी।  
ऋग्वेद ८.६७ सूक्त मत्स्यः साम्मदः , मैत्रावरुणिर्मान्यः या बहवो मत्स्याः जालनद्धाः ऋषियों का है तथा इस सूक्त के देवता आदित्याः हैं । सूक्त का छन्द गायत्री है । डा. फतहसिंह के अनुसार आदित्य का अर्थ होता है आदान करने वाला(आदित्य शब्द पर टिप्पणी द्रष्टव्य है) । यह आदान करके उसके सूक्ष्म रूप को विज्ञानमय कोश में डालते जाते हैं। इन्द्रियां विषयों का आदान करती हैं, अतः यह भी आदित्य होनी चाहिएं। भागवत पुराण का कथन है कि ऊष्माणं इन्द्रियाण्याहुः अन्तस्था बलमात्मनः । इस श्लोक में ऊष्माण व अन्तस्थ से तात्पर्य वर्णमाला के कुछ अक्षरों से है । य, र, ल, व को अन्तस्थ तथा श, ष, स को ऊष्माण कहते हैं । लेकिन इसका एक अर्थ इस प्रकार भी किया जा सकता है कि इन्द्रियां जब तन्मात्राओं का ग्रहण करती हैं तो ऊष्मा का जनन होता है और यह ऊर्जा व्यर्थ जाती है । अतः यह अपेक्षित है कि इन्द्रिय रूपी आदित्यों द्वारा तन्मात्राओं का ग्रहण इस प्रकार हो कि कोई ऊर्जा व्यर्थ न जाए । प्रायः होता यह है कि कोई इन्द्रिय जब रस का आस्वादन करती है तो थोडी ही देर पश्चात् उस रस को भूल जाती है । हमें फिर से उस रस को ग्रहण करके अपने अनुभव की पुनरावृत्ति करनी होती है । यदि इन्द्रिय मत्स्य बन जाए तो विषयों का, रस का आस्वादन एक बार हो जाने पर उसका बीज विज्ञानमय कोश में सुरक्षित रहेगा, जब चाहे वहां से उस रस का पुनः आस्वादन किया जा सकता है।
छान्दोग्य उपनिषद १.४.३ में एक छोटा सा आख्यान है कि देवों ने मृत्यु से बचने के लिए ऋक, यजु व साम में प्रवेश किया तथा अपने को छन्दों से आच्छादित कर लिया। लेकिन जैसे उदक में मत्स्य दिखाई दे जाता है, वैसे ही मृत्यु ने उन्हें वहां देख लिया। तब देवों ने ऋक्, यजु व साम से ऊपर उठ कर स्वर में प्रवेश किया और अमृतत्व को प्राप्त कर लिया । यह स्वर ओम् है। इस आख्यान से संकेत मिलता है कि मत्स्य के परितः जो उदक है, वह ऋक्, यजु व साम का प्रतीक है। इस स्थिति में मत्स्य के लिए मृत्यु से छुटकारा नहीं है। यह स्थिति विज्ञानमय कोश की ही कही जा सकती है। यह आश्चर्यजनक है कि डा. फतहसिंह ने मत्स्य की प्रकृति का सही अनुमान लगाया है। यह उल्लेखनीय है कि जिस प्रकार का उदक होगा, उसमें उसी प्रकार का मत्स्य होगा। महाभारत में दुःख रूपी उदक में रजो मीन का उल्लेख है। ऋग्वेद के मत्स्य सूक्त के देवता आदित्य के संदर्भ में एक अनुमान यह लगाया जा सकता है कि उदक को देने वाले, उसे शुद्ध करने वाले आदित्य ही हैं। भौतिक जगत का सूर्य पहले अपनी रश्मियों द्वारा उदक का आदान करता है जिससे मेघों की सृष्टि होती है। फिर यह मेघ द्रवित होकर वर्षण करते हैं। ऐसा भी कहा जाता है कि सूर्य जिस चन्द्रमा का भक्षण करता है, उसको वृष्टि के रूप में पृथिवी पर भेजता है। एक दूसरी संभावना यह है कि मत्स्य सूक्त के देवता आदित्य भौतिक जगत के कैवर्त्त या धीवर ही हैं जो मत्स्य का हनन करते हैं। मत्स्य उन्हीं कैवर्त्तों की स्तुति कर रहे हैं। सूक्त में इन आदित्यों को क्षत्रिय कहा गया है जो पाप का हनन करते हैं।
ऐसा अनुमान है कि उदक स्थिति की प्राप्ति कठिन साधना द्वारा हो सकती है। उदक की स्थिति में शरीर में जड अवस्था में पडे रस चलायमान हो जाते हैं। फिर यह द्रवित रस मद की स्थिति उत्पन्न करते हैं । इस मद का नियन्त्रण करना होता है, जैसा कि सम्मद – पुत्र मत्स्य से संकेत मिलता है। इससे अगली स्थिति मत्स्य की हो सकती है।


मत्स्य सूक्त के देवता आदित्य क्यों हैं, इस पर एक और दृष्टि से भी विचार किया जा सकता है । सोमयाग के कृत्य को तीन सवनों में विभाजित किया गया है – प्रातःसवन, माध्यन्दिन सवन और तृतीय सवन। प्रातःसवन के देवता वसु, माध्यन्दिन के रुद्र और तृतीय सवन के देवता आदित्य होते हैं। माध्यन्दिन सवन निष्केवल्य समाधि की स्थिति होती है । तृतीय सवन समाधि से व्युत्थान की स्थिति होती है । इस सवन में मर्त्य स्तर को अमृत का आस्वादन कराने का प्रयास किया जाता है जिससे वह भी देवों की तरह अमर हो सके। इस सवन के देवताओं के रूप में आदित्यों का चयन क्यों किया गया है, इस संदर्भ में आख्यानों के आधार पर अनुमान ही लगाया जा सकता है । आदित्यों का यज्ञ एक दिवसीय होता है जिसे अद्य सुत्या कहते हैं । अंगिरसों का यज्ञ दो या अधिक दिवसीय होता है जिसे श्वः सुत्या कहते हैं । देवों का यज्ञ भी अद्य सुत्या वाला होता है – अभी, इसी समय। अंगिरसों का यज्ञ भविष्य पर, श्वः पर टलता रहता है । अंगिरसों की साधना में प्रगति धीरे – धीरे होती है, आदित्यों की तीव्र गति से । अतः जब ऋग्वेद के सूक्त में मत्स्य आदित्यों की स्तुति कर रहे हैं, तो उससे तात्पर्य यही हो सकता है कि मत्स्य मन्द गति की प्रगति से तीव्र गति की प्रगति पर पहुंचना चाहते हैं। क्या यह सूक्त तृतीय सवन जैसी स्थिति के लिए, समाधि से व्युत्थान की स्थिति के लिए अभिप्रेत है, यह अन्वेषणीय है ।

पद्म पुराण आदि में मत्स्यावतार द्वारा शंख असुर को मारने के उल्लेख आते हैं । शंखासुर ने ब्रह्मा के वेदों का हरण कर लिया था। पद्म पुराण में ही मत्स्य अवतार द्वारा मकर दैत्य के वध की कथा भी आती है। जब मत्स्य द्वारा शंख के वध का उल्लेख आता है तो वहां शंख से तात्पर्य सांख्य से लिया जा सकता है। डा. फतहसिंह का कहना है कि दो स्थितियां हैं – एक सांख्य की, एक योग की। जब हम किसी घटना के, वस्तु के टुकडे – टुकडे करके देखते हैं तो वह सांख्य की स्थिति है। जब हम एकीकृत रूप देखते हैं तो वह योग है। मत्स्य सूक्त के देवता आदित्य और अदिति हैं। अदिति दिति अर्थात् खण्डित अवस्था से उल्टी स्थिति, अखण्डित स्थिति है। अतः यह कहा जा सकता है कि मत्स्यों द्वारा आदित्य व अदिति का स्तवन खण्डित स्थिति से अखण्डित स्थिति को प्रस्थान करने हेतु है। जब मत्स्यावतार द्वारा मारे गए दैत्य को मकर कहा जाता है तो उससे तात्पर्य इन्द्रियां हो सकती हैं।

ऐसा अनुमान है कि सोमयाग के तृतीय सवन का एक लघु रूप प्रवर्ग्य कृत्य में उपसद इष्टि होती है । उपसद इष्टि के बारे में कहा गया है कि यदि प्रवर्ग्य शिर है तो उपसद ग्रीवा है जो इस शिर को धारण करती है। ग्रीवा शरीर में धड से जुडी है। शिर में रक्त का प्रवाह तीव्र है जबकि धड में मन्द। यही कारण है कि शीर्ष भाग शीत से कम प्रभावित होता है, धड भाग में शीत अधिक प्रतीत होता है। इस इष्टि के तीन मन्त्र मह्त्त्वपूर्ण हैं – या ते अग्ने अयः शया तनूर्वर्षिष्ठा गह्वरेष्ठा - - - , या ते अग्ने रजःशया तनूर् - - - - -, या ते अग्ने हरःशया तनूर् - - -। इन तीन मन्त्रों का उच्चारण क्रम से तीन उपसद इष्टियों में किया जाता है । पुराणों में इसका स्वरूप यह है कि एक असुर के अन्तरिक्ष में तीन पुर थे और शिव ने अपने धनुष के एक ही बाण से तीनों को धराशायी कर दिया । इन तीन पुरों के असुरत्व को नष्ट करने के लिए यह आवश्यक था कि केवल एक ही बाण से यह नष्ट हो सकता था। इस आख्यान से यह निष्कर्ष निकाला जा सकता है कि तीन पुरों की भांति ही मत्स्यों के तीन प्रकार हो सकते हैं जिनका उल्लेख महाभारत, कथासरित्सागर आदि की कथाओं में अनागतविधाता, प्रत्युत्पन्नमति, दीर्घसूत्री आदि कह कर किया गया है । ऋग्वेद के मत्स्य सूक्त में भी तीन प्रकार के ऋषि हैं । क्या यह यही तीनों स्थितियां हैं, यह अन्वेषणीय है । 

महाभारत में राजा विराट मत्स्य देश का राजा है(विराट राजा को मरुद्गणों का अंश कहा गया है) । इस देश में पाण्डवों ने अपने अज्ञातवास का एक वर्ष का समय छद्म रूप में रहकर बिताया था । तब युधिष्ठिर ने अपना नाम कंक(कं सुखं करोति इति) रखा था जो राजा विराट का मनोरंजन द्यूत द्वारा किया करता था। विराट स्वरूप वाली प्रकृति में द्यूत के लिए कोई स्थान नहीं है, सब कार्य अपने – अपने कारणों से जुडे होते हैं । लेकिन महाभारतकार ने सुन्दर ढंग से कह दिया है कि यद्यपि वहां द्यूत के लिए कोई स्थान नहीं है, फिर भी द्यूत से विराट का मनोरंजन होता है, वैसे ही जैसे इस सृष्टि से ईश्वर का मनोरंजन होता है। कङ्क शब्द की निरुक्ति ककि धातु(गति अर्थ में) के आधार पर की जा सकती है। काशकृत्स्न धातु व्याख्यानम्(युधिष्ठिर मीमांसक द्वारा अनुवादित) में कंक का एक अर्थ जटायु किया गया है। लगता है कि यह कोई त्रुटित प्रकार की गति है जो द्यूत के लिए उपयुक्त हो सकती है। भीम ने बल्लव नाम से सूद(पाकशाला) का काम किया था। यहां पाक से तात्पर्य इडा अर्थात् अचेतन मन के पाक से हो सकता है। अर्जुन बृहन्नला नाम से नपुंसक बनकर राजा के अन्तःपुर का रक्षक बना था। अभिधान राजेन्द्र कोश में मच्छ शब्द के वर्णन में मत्स्यों के एक प्रकार में नपुंसक प्रकार भी है। व्यावहारिक रूप में हमें यह सोचना होगा कि अपनी इन्द्रियों को अन्तर्मुखी बनाने के लिए, मत्स्य बनाने के लिए कौन सी साधना अपेक्षित है। उन साधनाओं में नपुंसक बनना एक हो सकता है। सारी काम शक्ति जब ऊर्ध्वमुखी हो जाएगी, तभी नपुंसक बना जा सकता है। नकुल ग्रन्थिक नाम से अश्वों का रक्षक बना था और सहदेव तन्तिपाल नाम से गायों का रक्षक बना था। नकुल की निरुक्ति इस प्रकार की गई है कि – न सदृशं रूपं कुले यस्य, अर्थात् कुल में उसके जैसे रूप वाला कोई नहीं है। रूप की पराकाष्ठा शुद्ध रूप, नक्षत्रों का रूप धारण करने में होती है। पृथिवी पर जितने रूप हैं, उन्हें चित्र रूप कहा जाता है। यदि नकुल रूप का प्रतीक है तो सहदेव नाम का प्रतीक हो सकता है। नाम की पराकाष्ठा इसमें है कि वह सोए हुए प्राणों को कितना जगा सकता है( स्कन्द पुराण में शतरुद्रिय के संदर्भ में उल्लेख आता है कि मत्स्यों ने शास्त्र लिङ्ग की आराधना वृषाकपि नाम से की। व्याख्या अपेक्षित है)  । द्रौपदी सैरन्ध्री बनी थी। यह उल्लेखनीय है कि यद्यपि पुराणों में क्षुद्र मत्स्य द्वारा भक्तों को विराट रूप में दर्शन देने के उल्लेख आते हैं, लेकिन मत्स्य का विराट रूप कौन सा है, इसका वर्णन संभवतः नहीं है । विराट रूप की कल्पना महाभारत के राजा विराट के आधार पर ही की जा सकती है।

शतपथ ब्राह्मण १३.५.४.९ में अश्वमेध के संदर्भ में मात्स्य राजा द्वैतवन का कथन है जिसके लिए निम्नलिखित गाथा का उल्लेख है – चतुर्दश द्वैतवनो राजा संग्रामजिद्धयान्। इंद्राय वृत्रघ्नेऽबध्नात् तस्मात् द्वैतवनं सरः। इस संदर्भ में द्वैतवन विज्ञानमय कोश ही हो सकता है । कुण्डलिनी और सात शरीर व्याख्यानमाला में सात कोशों के संदर्भ में श्री रजनीश ने हृदय के अनाहत चक्र की स्थिति को द्वैत प्रकार की कहा है। यहां विभिन्न चेतनाएं परस्पर मिलकर एक नहीं बनती। उनमें भिन्नता रह जाती है। इससे ऊपर विशुद्धि चक्र में पहुंचने पर एक चेतना का दूसरी चेतना से एकाकार होना संभव हो जाता है और इस प्रकार एक दूसरे के मन की बात जानी जा सकती है। जैमिनीय ब्राह्मण २.२८४ में मात्स्य राजा तक्षक भागेरथि का प्रसंग है। ब्रह्माण्ड पुराण में मत्स्यराज मङ्गल का प्रसंग है जिसका वध परशुराम ने किया।

मार्कण्डेय पुराण में अकृतज्ञ व कृतघ्न को मत्स्य योनि प्राप्ति का उल्लेख है। जैसा कि धनुष आदि शब्दों की टिप्पणियों में व्याख्या की जा चुकी है, कृत द्यूत के उन अक्षों को कहते हैं जिन्हें जीत लिया गया हो। पकाए हुए, संस्कृत भोजन को भी कृत कहते हैं। जो चेतना कृत स्थिति तक न पहुंची हो, जहां अभी द्यूत की हार – जीत विद्यमान हो, वह कृतघ्न हो सकता है। मार्कण्डेय पुराण का यह उल्लेख परोक्ष रूप में मत्स्य की महत्त्वपूर्ण निरुक्ति है। डा. फतहसिंह के अनुसार मत्स्य विज्ञानमय कोश की चेतना की स्थिति है जो एक ओर अन्नमय, प्राणमय और मनोमय कोशों से बनी मानुषी त्रिलोकी से जुडा रहता है तो दूसरी ओर आनन्दमय, ---- और विज्ञानमय कोशों की दैवी त्रिलोकी से जुडा रहता है। स्कन्द पुराण में बहते जल में बाधा डालने वाले को मत्स्य योनि प्राप्ति का उल्लेख है। इस कथन की व्याख्या भी उपरोक्त प्रकार से की जा सकती है। एक वेद मन्त्र में कृत की धारा का उल्लेख आता है। 
निरुक्तकार यास्काचार्य द्वारा मत्स्य सूक्त की निम्नलिखित ऋचा का चयन व्याख्या हेतु किया गया है – 
जीवान् नो अभि धेतनाऽऽदित्यासः पुरा हथात् । कद्ध स्थ हवनश्रुतः।। - ऋ.८.६७.५
इस ऋचा की व्याख्या में निरुक्तकार का कहना है कि – मत्स्या मधा उदके स्यन्दन्ते, माद्यन्तेऽन्योन्यं भक्षणायेति वा ।-(निरुक्त ६.२७) 
सूक्त के एक ऋषि के रूप में सम्मद – पुत्र मत्स्य का उल्लेख है । मत्स्य की निरुक्ति मद धातु के आधार पर की गई है । यदि मुक्त रूप से विचार करें तो मत्स्य का अर्थ हो सकता है – जिसका मादन किया जा सकता है, अथवा जिसमें मति का प्रवेश कराया जा सकता है । यहां प्रश्न उठता है कि वह क्या तत्त्व है जिसका मादन किया जा सकता है अथवा जिसमें मति का प्रवेश कराया जा सकता है ।  यास्क ने मत् का अर्थ मधु और स्य का अर्थ स्यन्दन किया है । मत्स्य शब्द ऋग्वेद की बहुत कम ऋचाओं में प्रकट हुआ है । अथवा यह भी कह सकते हैं कि पूरे वैदिक साहित्य में मत्स्य शब्द उतना प्रकट नहीं हुआ है जितना अपेक्षित था । अतः केवल मत्स्य शब्द के आधार पर इस शब्द के अर्थ की पुष्टि कठिन हो जाती है । लेकिन वेद के विद्वानों का मानना है कि संहिता का अर्थ होता है जो अपने आप में पूर्ण हो, जिसमें उसके सभी रहस्यों को खोजा जा सके । शब्द के हल के लिए मत्सि, मत्स्व आदि शब्दों का सहारा लिया जा सकता है जो ऋग्वेद की ऋचाओं में प्रकट हुए हैं । 
शतपथ ब्राह्मण १३.४.३.१२ में अश्वमेध में पारिप्लव आख्यान के संदर्भ में कथन है कि पारिप्लव कृत्य के १० दिनों में से ८वें दिन जिस वाक्य का उच्चारण किया जाता है, वह यह है – 
मत्स्यः साम्मदो राजेत्याह । तस्योदकेचरा विशः। त इम आसत इति । मत्स्याश्च मत्स्यहनश्चोपसमेता भवन्ति। तानुपदिशति । इतिहासो वेदः सोऽयमिति। कंचिदितिहासमाचक्षीत। एवमेवाध्वर्युः संप्रेष्यति। न प्रक्रमान् जुहोति । 
तैत्तिरीय संहिता २.६.६.१ में एक आख्यान है कि अग्नि के तीन बडे भाई थे जो देवों के लिए हवि का वहन करते – करते मर गए। तब अग्नि डर कर आपः में जाकर छिप गया । तब मत्स्य ने देवताओं को अग्नि के छिपने का स्थान बता दिया । इस पर अग्नि ने मत्स्य को शाप दिया कि – धियाधिया त्वा बध्यासुर्यो मा प्रावोच इति तस्मान्मत्स्यं धियाधिया घ्नन्ति शप्तो हि । इस वाक्य का सायणाचार्य द्वारा भाष्य इस प्रकार किया गया है कि जालधारी कैवर्तों का जब जब मारने को जी करेगा, रात्रि हो या दिन, तब – तब वे वध करेंगे । लक्ष्मीनारायण संहिता में इस आख्यान की पुनरावृत्ति की गई है (पुराणों में मत्स्य के स्थान पर भेक या मण्डूक का उल्लेख आया है)। साथ ही साथ यह भी जोड दिया गया है कि देवों ने मत्स्य को उत्शाप दिया कि तुम्हारी शतशः सहस्रशः वंश वृद्धि होगी । तैत्तिरीय संहिता के कथन में धियाधिया शब्द ध्यान देने योग्य है । मत्स्य शब्द में भी कहीं मति छिपी होने का संदेह है । ऐसा अनुमान लगाया जा सकता है कि जब साधना में मद की, हर्ष की, अत्यन्त आनन्द की स्थिति उत्पन्न होती है तो उस मद पर नियन्त्रण करना आवश्यक है । उस मद का बुद्धि में, धी में, मति में अवशोषण करना पडता है । यह मत्स्यों को मारना हो सकता है । जब यास्काचार्य मत्स्य की निरुक्ति मधु या उदक में स्यन्दन करने वाले के रूप में करते हैं तो उसका भी अर्थ यह लिया जा सकता है कि जो मद उत्पन्न हुआ है, उसका स्रवण ऊपर के कोश से निचले कोशों में होना चाहिए । शतपथ ब्राह्मण के कथन में इतिहास वेद का उल्लेख मह्त्त्वपूर्ण है । इतिहास का अर्थ होता है कारण – कार्य का ज्ञान, पूर्वापर घटनाओं के घटित होने के कारण का ज्ञान । क्या मद पर नियन्त्रण कर लेने पर इस स्थिति को प्राप्त किया जा सकता है, यह अन्वेषणीय है । मत्स्य को वरदान रूप में वंश के शतशः सहस्रशः वृद्धि होने का उल्लेख है। वैदिक साहित्य में दशतः का अर्थ ऋग्वेद, शतशः का अर्थ यजुर्वेद तथा सहस्रशः का सामवेद लिया जाता है। 

शतपथ ब्राह्मण में जो वैवस्वत मनु और मत्स्य का आख्यान प्रकट हुआ है, उसके अन्त में मनु के समक्ष इडा का प्राकट्य होता है। 

मत्स्य सूक्त की ऋचा जीवान् नो अभि धेतनाऽऽदित्यासः पुरा हथात् । कद्ध स्थ हवनश्रुतः में मत्स्य मरने से पहले जीवदान की जो मांग कर रहे हैं, उससे क्या तात्पर्य है, यह अन्वेषणीय है । 

 डेनियल सलास ने पूर्णिमा पर ग्रहण के संदर्भ में मकर को राहु और मत्स्य को केतु कहा है और इसको सूर्यग्रहण आदि की प्रक्रिया से जोडा है । डा. कल्याणरमण मत्स्य को लौह और ग्राह को लौहकार बताते हैं । 
मत्स्य सूक्त(ऋग्वेद ८.६७)
त्यान्नु क्ष॒त्रियाँ अव आदि॒त्यान्याचिषामहे। सु॒मृ॒ळी॒काँ अ॒भिष्टये।।
मि॒त्रो नो॒ अत्यंह॒तिं वरुणः पर्षदर्य॒मा। आ॒दि॒त्यासो॒ यथा वि॒दुः।।
तेषां॒ हि चि॒त्रमु॒क्थ्यं१ वरूथ॒मस्ति दा॒शुषे। आ॒दि॒त्यानामरं॒कृते।।
महि वो मह॒तामवो॒ वरुण॒ मित्रार्यमन्। अवां॒स्या वृणीमहे।।
जी॒वान्नो अ॒भि धेत॒नादित्यासः पु॒रा हथात्। कद्ध स्थ हवनश्रुतः।।
यद्वः श्रा॒न्ताय सुन्व॒ते वरूथ॒मस्ति॒ यच्छ॒र्दिः। तेना नो॒ अधि वोचत।।
अस्ति देवा अं॒होरुर्वस्ति॒ रत्न॒मनागसः। आदित्या॒ अद्भुतैनसः।।
मा नः॒ सेतुः सिषेद॒यं म॒हे वृणक्तु न॒स्परि। इन्द्र॒ इद्धि श्रु॒तो व॒शी।।
मा नो मृचा रिपू॒णां वृजि॒नानामविष्यवः। देवा अ॒भि प्र मृक्षत।।
उ॒त त्वामदिते मह्य॒हं दे॒व्युप ब्रुवे। सु॒मृ॒ळी॒काम॒भिष्टये।।
पर्षि दी॒ने गभी॒र आँ उग्रपुत्रे॒ जिघांसतः। माकिस्तो॒कस्य नो रिषत्।।
अ॒ने॒हो न उरुव्रज॒ उरूचि॒ वि प्रसर्तवे। कृ॒धि तो॒काय जी॒वसे।।
ये मू॒र्धानः क्षिती॒नामदब्धासः॒ स्वयशसः। व्र॒ता रक्षन्ते अ॒द्रुहः।।
ते न आ॒स्नो वृकाणा॒मादित्यासो मु॒मोचत। स्ते॒नं ब॒द्धमिवादिते।।
अपो॒ षु ण इ॒यं शरु॒रादित्या॒ अप दुर्म॒तिः। अ॒स्मदे॒त्वजघ्नुषी।।
शश्व॒द्धि वः सुदानव॒ आदित्या ऊ॒तिभिर्व॒यम्। पु॒रा नू॒नं बुभु॒ज्महे।।
शश्वन्तं॒ हि प्रचेतसः प्रति॒यन्तं चि॒देनसः। देवाः कृणु॒थ जी॒वसे।।
तत्सु नो॒ नव्यं॒ सन्यस॒ आदित्या॒ यन्मुमोचति। ब॒न्धाद्ब॒द्धमिवादिते।।
नास्माकमस्ति॒ तत्तर॒ आदित्यासो अति॒ष्कदे। यू॒यम॒स्मभ्यं मृळत।। 
मा नो हे॒तिर्वि॒वस्वत॒ आदित्याः कृत्रिमा॒ शरुः। पु॒रा नु ज॒रसो वधीत्।।
वि षु द्वेषो॒ व्यंह॒तिमादित्यासो॒ वि संहितम्। विष्व॒ग्वि वृहता॒ रपः।।
अन्य मह्त्त्वपूर्ण संदर्भ –
तेषां परिगृहीतानां यथा क्षुद्रा मत्स्या अक्ष्योर् अक्ष्य् अतिशीयेरन्न् एवम् एव ते क्षुद्राः पशव आसुस् ते अतिशेरुः। - जैमिनीय ब्राह्मण २.११०
प्रजापतिः प्रजा असृजत। ता अस्य सृष्टाः पराभवन्। - - - स द्वितीया असृजत। ता अस्य परैवाभवन्। ते मत्स्या अभवन्। - जै.ब्रा. १.१८७, २.२२८
अथ बृहती प्रत्यौहद् विराजं शक्वरीं रेवतीम् इति। तानीमान्य् अत्यायन्। तानि देवा अन्वपश्यन् यथा मत्स्यम् ऊर्म्या यन्तम् अनुपश्येद् एवम्। तानि सप्तमे ऽहन् समुदमज्जन् यथा मत्स्यास् समुन्मज्जयुर् एवम्। तान्य एतानि छन्दोमेषु सर्वाणि रूपाणि संसृज्यन्ते। - जै.ब्रा. ३.३२९
प्रथम लेखन – ८-१२-२०१०ई.(मार्गशीर्ष शुक्ल तृतीया, विक्रम संवत् २०६७)
